
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


સમળી કોઇ ત્યાં ઊડે લાંબી ચીસ કરી કરી,

લાગતાં તીર પાંખે કો સામા તીર પરે પડી.



સરસ શુકન જોઇ આદમી તે હસે છે,

નયન કરી ઇશારો કોઇને તે બતાવે;

કુદરત પણ એથી લાજતી કૈં દિસે છે,

રવિ ઉપર છવાતી વાદળી એક કાળી.



સરરર સૂસવે છે એક બીજી સિસોટી,

ખળભળી તહીં ઊઠે ભીલની એક ટોળી;

ઝળહળ ઝળકંતા તીરનાં કૈં ફળાઓ,

સરતટ પર ચારે બાજૂથી દોડી આવે!



શું વાદળીના કટકા થઇને,

ઉપાડતા વિદ્યુત દોડી આવે!

પાષાણ વા આ ગિરિશૃંગના સૌ,

વર્ષાવતા હિમનું ઝાપટું શું?



દોડતા આવતા ભીલો વીંટી લેઇ હમીરને,

બોલતા બૂમ પાડીને 'મૂકી દે હથિયારને.'



જે લોકો પશુઓ શરીરબલને પ્રાધાન્ય આપી જીવે -

જેઓ આજીવિકા મહીં જ સઘળું આ ઝિંદગીનું ગણે -

પોતાનું સ્થૂલ પોષતાં હૃદય જે પોષ્યું ગણે વિશ્વને -

ઢાંકી સ્વાર્થ વડે સદા નયનને જે આયુ પૂરું કરે! -



તેઓ રાક્ષસ અન્યનું જ ઝુંટવી ખાતાં સદા રીઝતા,

પોતાના વ્યવહારની સફલતા તેમાં જ તે માનતા,

તેનાં આજીવિકા મહીં જ નયનો પૂરાં શકે છે ઠરી,

તે ઉચ્છિષ્ટ પદાર્થને જ પ્રથમે તે આંખ નિહાળતી.



ભાવો અન્ય મહીં કદી નયન એ ના ના ઉડે આંધળાં,

એવા પામર જીવડા જગત આ જોઇ કદી ના શક્યા;

નીતિમાર્ગ ત્યજી રહે હૃદય એ આજીવિકા પામવા,

તેની પ્રાપ્તિ પછી સદા ય સહજે નીતિ ય તે પાળતા.



તેને જીવિત રક્ષવાથી અધિકી ના ના અપેક્ષા કશી,

તેથી કાર્ય પરાર્થનાં ચલવવા પામ્યા બલે કૈં નથી;






કલાપીનો કેકારવ/૩૪૫

